
	ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА
 ЗАКОНОТ ЗА ОСНОВНОТО ОБРАЗОВАНИЕ
Член 1
Во Законот за основното образование („Службен весник на Република Северна Македонија“ бр. 161/19 и 229/20), во член 5 во став (2) во алинејата 2, по зборот „запишување“ се додаваат зборовите „и формирање на паралелки“.  

По ставот (6) се додаваат два нов ставови (7) и (8), кои гласат:

„(7) Се забранува виктимизација, односно трпење штетни последици од страна на раководно лице или друго лице во училиштето поради преземање на дејствија за заштита од дискриминација, односно пријава за дискриминација, почната постапка за заштита од дискриминација, сведочење во текот на постапката или на друг начин се учествува во постапката за заштита од дискриминација.

(8) Се забранува дискриминација и физичко одделување на учениците врз дискриминаторска основа при запишување и формирање на паралелки во основните училишта без легитимна или објективан цел, согласно Законот за спречување и заштита од дискриминација.“

Член 2
Во член 11 ставот (3) се менува и гласи:

„(3) Инклузивното образование од ставот (2) на овој член, вклучува промени и прилагодувања на наставната содржина, пристапот, структурите и стратегиите, со заедничка визија и убедување дека државата има обврска да обезбеди еднаков пристап до образование за сите деца.“ 
Член 3

Членот 14 се менува и гласи:

„(1) Децата кои не биле вклучени во настава, а се со надмината возрасна граница за вклучување во соодветното одделение на основно образование, имаат право на основно образование под еднакви услови, како и останатите деца.

(2) За децата од ставот (1) на овој член, се овозможува вклучување во соодветно одделение на основно образование.

(3) Во првиот период на основното училиште се вклучуваат ученици до десет години старост, при што училиштето води сметка најголемата разлика меѓу ученикот што се вклучува и другите ученици да не е поголема од две години.

(4) Во втoриот период на основното училиште се вклучуваат ученици до 15 години старост, водејќи сметка разликата во  години помеѓу ученикот што се вклучува и редовните ученици да не надминува две, одосно три години доколку се вклучува во шесто одделение.

(5) Доколку ученикот со навршени 15 години старост за првапат се вклучува во основното образование и е распределен во петто, односно шесто одделение и до навршување на 17 години старост не може да ги постигне резултатите од учење за редовно вклучување во третиот период на основното образование, продолжува да ја следи наставата со ученици од шесто одделение, а работи со соодветни индивидуланои програми согласно наставните програми, се до навршување на 17 години старост, кога го продолжува образованието во училиште за оббразование на возрасни.

(6) Во случај каде што ученикот што треба да се вклучи во настава,  а до тогаш бил вклучен во некое неформално образование или поради определени оправдани причини нема соодветни документи како доказ за завршено определено одделение, а самиот/неговите  родители/старатели дадат изјава дека има посетувано настава и завршено определено одделение, се врши проверка на знаењата на ученикот по инструменти/тестови на знаења по определени наставни предмети (мајчин јазик, односно јазик на којшто се изведува наставата, математика и природни науки) што училиштето ќе ги побара за конкретниот ученик/ученичка од Бирото. По извршената проверка на знаењето на ученикот, му се издава потврда со која ученикот се запишува во соодветното одделение на основно образование. 

(7) Наставникот за ученикот со надмината возраст изработува индивидулана програма согласно резултатите од учење/целите од наставните програми.

(8) Доколку ученикот со надмината возраст ги постигне резултатите од учење согласно наставната програма по која следи настава, може во истата учебна година да продолжи со индивидулана програма согласно наставната програма од следното одделение. Постигнувањето на резултатите од учење за две одделенија во иста учебна година се овозможува на овие ученици до петто одделение.

(9) Формата и содржината на потврдата од ставот (6) на овој член, ја утврдува министерот на предлог на Бирото.

(10) По успешно завршување на соодветно одделение на ученикот со надмината возраст училиштето му издава свидетелство.
(11) Општината води регистер за бројот на ученици со надмината возраст секоја учебна година запишани во училиштата во рамки на општината.“

Член 4
Во член 15 ставот (6) се менува и гласи:

„(6) Основно образование во здравствени установи го реализира училиштето кое е најблиску до здравствената установа и реализира настава на мајчин јазик на ученикот во овие установи, а во домашни услови училиштето каде што е запишан ученикот.“

По ставот (6) се додаваат три нови става (7), (8) и (9), кои гласат:

„(7) Основно образование во казнено-поправни установи се реализира по наставен план и наставни програми за основно образование на возрасни, а го реализира училиштето кое има верификација за образование за возрасни и реализира настава на мајчин јазик на ученикот во овие установи.

(8) Основно образование во воспитно-поправни установи се реализира по посебен наставен план и наставни програми, а го реализира училиштето кое има верификација за основно образование за деца во воспитно-поправни установи и реализира настава на мајчин јазик на ученикот во овие установи.

(9) Наставниот план и наставните програми за основно образование на возрасни од ставовите (7) и (8) на овој член, на предлог на Бирото ги утврдува министерот.“

Ставот (7) станува став (10).

Член 5

По членот 15 се додаваат нов наслов и нов член 15-а, кои гласат:

„Образование на деца во воспитно-поправни установи

Член 15-а

(1) Децата во воспитно-поправните установи имаат право на основно образование под еднакви услови, согласно овој закон.

(2) За децата од ставот (1) на овој член, кои не биле вклучени во настава и се под 16 години, се врши проверка на нивното претходно знаење заради вклучување во соодветно одделение на основно образование.

(3) Проверката на знаењата на децата од ставот (2) на овој член, ја врши основно училиште за образование на возрасни и деца во воспитно-поправни установи, со инструменти утврдени од Бирото. По извршената проверка на нивното знаење, се издава потврда со која детето се запишува во соодветното одделение на основно образование.
(4) Децата од ставот (1) на овој член, кои претходно биле вклучени во настава и се со возраст под 16 години, се запишуваат во соодветното одделение на основно образование врз основа на последно издадено свидетелство за завршено одделение.

(5) Формата и содржината на потврдата од ставот (3) на овој член, ја утврдува министерот на предлог на Бирото.“

Член 6
Во член 16 по ставот (6) се додаваат три нови ставови (7), (8) и  (9), кои гласат:

„(7) Училишниот инклузивен тим за ученикот со попреченост, по истекот од три месеци од добиената препораката на стручното тело за проценка од став (6) на овој член, може да побара  за ученикот да се направи дополнителна функционална проценка од стручните тела за проценка.
(8) Инклузивниот тим за ученикот и основното училиште со ресурсен центар, во случај на оправдано отсуство на образовниот асистент, му дава подршка во учењето на ученикот со попреченост.
  (9) Училишниот инклузивен тим води грижа и за еднаков пристап до основно образование на сите деца преку преземање на соодветни мерки за превенција на дискриминацијата согласно Законот за спречување и заштита од дискриминација.“

Член 7

Во член 17 ставот (2) се менува и гласи:

„(2) Во основното училиште со ресурсен центар од ставот (1) на овој член, може да се запише ученик со попреченост кој учи по модифицирана програма, по избор на ученикот и родителот, односно старателот, а по препораката на стручното тело за функционална проценка на деца и млади, базирана на Меѓународната класификација на функционирањето (во натамошниот текст: МКФ), донесена од Светската здравствена организација.“

Член 8

Во член 18 по ставот (3) се додава нов став (4), кој гласи:

„(4) Доколку во општината нема центар за поддршка на учењето на учениците со попреченост, а има ученици со попреченост, советот на општината определува во кое основно училиште ќе се формира центар за поддршка за учење на учениците со попреченост, при тоа водејќи сметка за просторот, опремата и кадарот на основното училиште кое се определува  како центар за поддршка за учење.“ 
Член 9
 Во член 19 во ставовите (2), (4) и (5) зборовите „образовен/личен асистент“ се заменуваат со зборовите „образовен асистент“.

Во ставот (6) зборовите „и личниот асистент“ се бришат.
Ставот (7) се менува и гласи:
  „(7) Постапката за вработување на образовните асистенти завршува до крајот на месец јуни, а образовните асистенти се вработуваат на определено време во државните основни училишта со ресурсен центар за наредната учебна година. Средствата за образовните асистенти се обезбедуваат од Буџетот на Министерството.“
    По ставот (7) се додава нов став (8), кој гласи:

  „(8) Образовниот асистент, кој му е доделен на ученикот со попреченост за поддршка на учењето, истиот му дава поддршка на ученикот во текот на неговото основно образование, доколку за истото има потреба.“
По ставот (8) кој станува став (9) се додаваат три нови ставови (10), (11) и (12), кои гласат:
„(10) Доколку во општината има наставници кои се вработени на неопределено време во основно училиште, а немаат наставни часови, оодносно за нив треба да се води постапка за престанок на работен однос од деловни причини (технолошки вишок), наставникот може да биде распореден на работно место образовен асистент во основно училиште со ресурсен центар, по претходна согласност од Министерството. Дококу наставникот одбие да биде распореден на работно место образовен асистент во основно училиште со ресурсен центар, на него се применуваат прописите од областа на работните односи и Колективниот договор за основното образование. 
(11) Распоредувањето од ставот (10) на овој член, се врши по претходна писмена согласност на наставникот и на раководните лица во установите, а решението за времено распоредување кое е за времетраење од една учебна година, го донесува раководното лице во установата во која истиот е вработен.
(12) Работното место на кое се распоредува вработениот од ставовите (10) и (11) на овој член, може да е само во друго основно училиште во истата општина.“

Член 10
Во член 22 во став (1) алинејата 2 се менува и гласи:

„- основно училиште за образование на возрасни и деца во воспитно-поправни установи,“.

Ставот (12) се менува и гласи:

„(12) Владата може да основа и меѓународно основно училиште во кое се остварува наставен план и програми на некој од светските јазици (англиски, француски, германски и други), кои на предлог на Бирото ги утврдува министерот.“

Член 11
Во член 30  во ставот (10) по зборовите „Брајова азбука,“ се додаваат зборовите „изучување на знаковен јазик,“.
Член 12
Во член 36 ставот (1) се менува и гласи:

„(1) Министерството обезбедува дополнителна поддршка за учениците кои имаат потешкотии во учењето и кои не можат да ги постигнат резултатите од учењето со преодна оценка, по предметите кои се дел од наставниот план во учебната година во која е запишан ученикот, а по претходно добиена писмена согласност од родителот, односно старателот.

Во ставот (2) зборовите „тутор-волонтер“ се заменуваат со зборовите „тутор“. 

Ставот (3) се менува и гласи: 
„(3) Тутори може да бидат:
- лица кои имаат искуство во обезбедување на услуги за подучување на учениците за совладување на наставната програма;
- вработени наставници на определено, односно неопределено работно времe;
- студенти  запишани  на  последна година на студиска програма за одделенска настава на Педагошки факултет или на студиската програма по Педагогија, како и студенти запишани на последна година на студиска програма од наставно подрачје кое е сродно со предметот на подучување.“
  По ставот (3) се додаваат два нови ставови (4) и (5), кои гласат:
  „(4) Туторите се ангажираат по пат на јавен повик, кој го објавува Министерството на интернет страницата, најмалку еднаш во годината, најдоцна до 31 декември во тековната година.
(5) На туторот за извршената работа Министерството му исплаќа надомест.  Надоместокот за тутор во месечен нето износ се исплаќа најмногу во висина до 30% од минималната месечна нето плата во Републиката исплатена за претходната година."

Член 13

Во член 40 во ставот (5) зборовите „од основачот“ се бришат.
По ставот (7) се додава нов став (8) , коj гласи:
,,(8) Одредбите од овој член се однесуваат и на децата со попреченост.”
Член 14

Во член 43 по ставот (4) се додаваат два нови ставови (5) и (6), кои гласат:
„(5) Учениците во училишните спортски клубови членуваат на доброволна основа согласно   можностите и способностите за  соодветниот спорт.

 (6) Училишните спортски клубови се организирани на начин кој овозможува активно вклучување и учество на учениците со попреченост.“ 

Член 15

Во член 46 во ставот (7) зборовите „30.000 денари“ се заменуваат со зборовите „две просечни нето плати исплатени по работник во Републиката во претходната година “.
Член 16

Во член 48 во ставот (4) зборовите „сексуалното и“ се бришат.
Член 17
Во членот 50 ставот (10) се менува и гласи:

„(10) Во случај на прекин на воспитно-образовната работа заради штрајк, директорот на основното училиште, по завршувањето на штрајкот е должен да обезбеди остварување на воспитно-образовната работа, односно реализација на нереализираните наставни часови.“
Член 18
Во член 53 ставот (12)  се менува и гласи:

„(12) Ако не може да се организира наставата по одделенија во паралелки за учениците во казнено-поправни или воспитно-поправни установи, основното училиште од член 22 став (1) алинеја 2 од овој закон, организира индивидуална или групна воспитно-образовна работа.“
 По ставот (13) се додава нов став (14) , кои гласат:

„(14) При формирањето на паралелките во основните училишта, задолжително да се води сметка за балансирано распоредување на сите ученици, со цел да се избегне нивно физичко одвојување, освен ако во училиштето се формира само една паралелка во одделение. Балансираното распредување  на учениците по паралелки го врши директорот на училиштето.“

Член 19
Во членот 54 ставовите (2) и (3) се менуваат и гласат:

„(2) Наставата во прво, второ и трето одделение ја изведува наставник по одделенска настава. 

(3) Ако основното училиште не може да заснова работен однос со наставник по одделенска настава од ставот (2) на овој член, наставата во прво, второ и трето одделение може да ја изведува и педагог.“

Во став (6) зборовите „или педагог“ се бришат.

Во ставот (7) зборовите „или педагог“ се бришат, а по зборовите „техничко образование“ се додаваат зборовите „и информатика“.

Ставот (9) се менува и гласи:

„(9) Во продолжениот престој за учениците од прво до петто одделение воспитно-образовната работа ја изведуваат наставниците по одделенска настава.“

Член 20
Во член 60 по ставот (3) се додаваат два нови ставови (4) и (5), кој гласат:

„(4) При запишувањето на детето со комплексни потреби во прво одделение, родителот односно старателот може да го запише детето во основно училиште или во основно училиште со ресурсен центар, согласно препораката за следење на наставата по модифицирана наставна програма, од стручното тело за функционална проценка на деца и млади за дополнителна образовна, социјална и здравствена поддршка според МКФ. Родителот, односно старателот може да го префрли ученикот од основно училиште во кое следи настава по модифицирана програма, да го продолжи своето образование во основно училиште со ресурсен центар. 

(5) При запишувањето на детето со оштетен вид и/или слух во прво одделение, родителот односно старателот може да го запише детето во основно училиште или во училиште со ресурсен центар, согласно препораката за следење на наставата од стручното тело за функционална проценка на деца и млади за дополнителна образовна, социјална и здравствена поддршка според МКФ.“

Ставот (4) станува став (6).

Во ставот (6) кој станува став (7) зборовите „ставот (4)” се заменуваат со зборовите „ставот (6)“

Ставовите (7) и (8) стануваат ставови (9) и (10).
Член 21
Членот 63 се менува и гласи:

„(1) Родителот, односно старателот има право  и обврска да го запише детето во основното училиште во реонот во кој живее или каде што постојано престојува.

(2) Основното училиште е должно да ги опфати учениците од својот реон.

(3) Основното училиште може да запише ученици од друг реон или од друга општина само доколку ученикот од другиот реон или општина нема можност за следење на наставата на својот мајчин јазик во својот реон, односно општина, ако има слободно место во училиштето.

(4) Основачот го утврдува реонот на основните училишта од кои се запишуваат учениците во училиштата. Основачот е должен утврдувањето на реонот на училиштата да го прави на начин со кој се спречува и надминува физичко одделување на учениците Роми, освен во општините во кои е доминатно население се припадници на ромската заедница.
(5) Списокот на децата од реонот за запишување во основното училиште се добива од надлежните служби во единицата на локалната самоуправа кои водат евиденција на постојаните и привремените жители.

(6) Списокот од ставот (5) на овој член, единиците на локалната самоуправа го добиваат од надлежниот орган за водење на матични книги на родени и починати деца, како и од надлежниот орган за водење евиденција за движење на граѓаните надвор од земјата.

(7) Списокот од ставот (6) на овој член, содржи име на детето, име на еден од родителите односно старателите, презиме на детето, датум и година на раѓање на детето, адреса на живеење/престојувалиште во државата, односно дали е надвор од државата.

 (8) Одредбите од ставовите (1), (2) и (3) на овој член, не се однесуваат на учениците со комплексни потреби со препорака за следење на наставата по модифицирана програма, од стручното тело за функционална проценка на деца и млади за дополнителна образовна, социјална и здравствена поддршка според МКФ.
(10) Одредбите од ставовите од (1) до (8) на овој член, не се однесуваат на децата во воспитно-поправните установи.
Член 22
Членот 66 се менува и гласи:

„(1) Во училиштата се остваруваат и програми за заштита од насилство, злоупотреба и запуштање на ученици со и без попреченост, програми за спречување дискриминација и програма за превенција од употреба на алкохол, пушење, коцкање, злоупотреба на дроги и други психотропни супстанци и малолетничка деликвенција.

(2) Активностите од став (1) на овој член, се остваруваат во согласност со закон, низ различни наставни и воннаставни активности со учениците, вработените, родителите, односно старателите на децата во соработка со општините, согласно утврдените потреби од страна на училишниот одбор, советот на општината и Педагошката служба.

(3) Начинот на остварување на програмите од став (1) на овој член, на предлог на Бирото, го утврдува министерот. 

(4) Средствата за реализација на овие активности се обезбдуваат од Буџетот на Републиката, буџетите на општините односно Град Скопје и од други извори (донации, легати, подароци, фондации, меѓународни проекти и друго), а се користат наменски.

(5) За доделување средства за реализација на активности од ставот (1) на овој член, Министерството објавува јавен повик, во пристапен формат на својата веб страница, еднаш во годината, во месец октомври.

(6) За доделување на средства за реализација на активностите од ставот (1) на овој член, министерот формира комисија составена од двајца претставници на Министерството и по еден претставник од Бирото, Педагошката служба и Државниот просветен инспекторат. Висината на средствата по училиште изнесува најмногу до две просечни нето плати исплатени по работник во Републиката во претходната година.
 (7)Директорот на училиштето е должен да го пријави секој облик на насилство, злоупотреба или занемарување сторено врз ученик од страна на друг ученик, родител односно старател, наставник, стручен соработник или кое било друго лице кое е вработено во училиштето, до надлежните институции утврдени со закон.

(8) Постапката за пријавување и заштита на ученик - жртва на било која од формите на насилство, злоупотреба и занемарување се утврдуваат со подзаконски акт.

(9) Подзаконскиот акт од ставот (8) на овој член, на предлог на Бирото го донесува министерот.“
Член 23
Во член 73 по ставот (2) се додаваа два нови ставови (3 и (4), кои гласат:

„(3) Учениците од ставот (1) на овој член, за остварување на правото за бесплатен превоз поднесуваат барање во училиштето во кое се запишани. 
(4) Средствата и начинот на превозот на учениците од став (1) на овој член, е согласно членовите 22-б и 27-б од Законот за превоз во патниот сообраќај.“

Член 24   

Во член 97 во ставот (1) зборовите „единствен матичен број на граѓанинот (ЕМБГ)“ се заменуваат со зборовите „единствен образовен број на ученикот.“
Член 25
По членот 97 се додава нов член 97-а, кој гласи:

„Единствен образован број на ученикот
Член 97-а
(1) Заради водење на збирките на податоци од член 97 став (1) од овој закон, како заради и заштита на личните податоци се формира единствен образовен број кој го следи ученикот низ неговото образование и ги поврзува сите податоци за ученикот.

(2) Единствениот образовен број на ученикот претставува индивидуална и неповторлива ознака која се состои од 16 знаци и која се доделува на ученик по автоматизирана постапка, по барање на училиштето, а при првото запишување на ученикот во училиштето и по проверка на податоците од член 97 став (1) од овој закон, со податоците од евиденцијата што ја водат другите органи во електронска форма, согласно закон.

(3) Привремен единствен образовен број се доделува на ученик со статус на странски државјанин, лице без државјанство, протерано и раселено лице, до добивање на единствен матичен број на граѓанин.

(4) Единствениот образовен број на ученикот е поврзан со единствениот матичен број на граѓанинот.“

Член 26
Членот 109 се менува и гласи:

„(1) Директорот е раководен орган на основното училиште и одговорен за законитост во работата и за материјално-финансиското работење на училиштето.

(2) За директор на основно училиште се избира лице кое покрај општите услови утврдени со закон ги исполнува и следните услови: 

- да е државјанин на Република Северна Македонија,

- да има високо образование со стекнати најмалку 240 кредити според ЕКТС (VIA ниво) или завршено најмалку високо образование со траење од четири години (најмалку VII/1 степен),

- да има најмалку седум години работно искуство во основно училиште како наставник или стручен соработник, 

- да има уверение за положен испит за директор, 

- да има потврда за положен испит за познавање и активно користење македонскиот јазик и неговото кирилско писмо, освен за наставниците по предметот  македонски јазик,
,- да има потврда за положен испит по еден од четирите најчесто користени јазици на Европската унија (англиски, француски, германски и италијански), не постара од пет години, освен за наставниците по предметот англиски јазик, француски јазик и германски јазик и

- до моментот на избирањето за директор со правосилна судска пресуда не му е изречена казна или прекршочна санкција забрана за вршење на професија, дејност или должност.
(3) Испитот од ставот (2) алинеја 5 на овој член е за проверка за познавање и активно користење македонскиот јазик и неговото кирилско писмо и го спроведува Државниот испитен центар преку одговарање на прашања во вид на компјутерско тестирање.

(4) Испитот од ставот (2) алинеја 6 на овој член е за проверка на знаење на еден од трите најчесто користени јазици на Европската унија (англиски, француски германски и италијански) и го спроведува Државниот испитен центар преку одговарање на прашања во вид на компјутерско тестирање.

(5) Лицата од став (2) на овој член, плаќаат надоместок за полагање на испитот од ставовите (5) и (6) на овој член, на сметката на Државниот испитен центар. Висината на надоместокот која ја плаќа лицето, врз основа на реално направените трошоци, ја утврдува директорот на Државниот испитен центар, по претходна согласност од министерот.
 (6) Формата и содржината на потврдата од став (2) алинеја 5 и 6 на овој член, на предлог на Државниот испитен центар, ја пропишува министерот.
 (7) Мандатот на директорот на основното училиште трае четири години. 

(8) По исклучок, доколку нема пријавено кандидат со положен испит за директор, за директор може да биде избрано и лице кое не положило испит за директор, но е должно истиот да го положи во рок од една година од денот на именувањето за директор.

 (9) На наставник, односно стручен соработник во училиште, кој е избран за директор на основно училишта му мирува работниот однос додека ги врши работите директор на основно училишта и има право во рок од пет дена од денот на престанокот на вршењето на функцијата директор на основно училиште, да се врати на работно место во училиштето, односно установата каде работел пред да биде избран за директор на исто ниво со нивото на кое бил пред да биде избран за директор.

(10) На наставник и стручен соработник кој се стекнал со звањето наставник ментор, наставник советник, стручен соработник ментор, односно стручен соработник советник му мирува стекнатото звање додека ги врши работите директор на училиште.

(11) Ако лицето од став (8) на овој член, не може да се врати во училиштето каде работел пред да биде избран за директор, во рок од пет дена од денот на престанокот на функцијата директор на основно училиште, се распоредува и заснова работен однос на неопределено работно време на соодветно работно место на исто ниво со нивото на кое бил пред да биде избран за директор.

Член 27
По членот 115 се додава наслов и нов члена 115-а, који гласи:
„ Плата на директор на осново училиште

 Член 115-а
(1) Директорот на основно училиште како орган на раководење има право на плата и надоместоци од плата, според условите утврдени со овој закон и/или колективен договор.
(2) Платата на директор во основно училиште се пресметува во бруто износ, а се исплатува во нето паричен износ еднаш месечно во тековниот месец за претходниот месец. 
Платата се состои од:
- дел на плата за степен на образование,
- дел на плата според број на паралелки  и
- дел на плата за работен стаж.
(3) Платата на директорот се пресметува на следниот начин:

                  Основната бруто плата на наставник зголемена за дел за раководство, со одредениот пппроцент во зависност од бројот на паралелките и тоа: 

                -за директор во основно училиште до 16 паралелки се зголемува за 22%

                -за директор во основно училиште од 17 до 36  паралелки се зголемува за 30%

                -за дирeктор во основно училиште со над 36 паралелки се зголемува 35%

               -за помошник директор во основно училиште се зголемува за 18%

               -за раководител на подрачно училиште со паралелки од 1-9 одделение се зголемува за 5%

       -дел на плата за работен стаж.

 (4) Делот на плата за работниот стаж на директорот на основно училиште се вреднува во износ од 0,5% од збирот на основната бруто плата на наставник и делот за раководство, за секоја навршена година работен стаж, а најмногу до 20%.
Член 28
Членот 128 се менува и гласи: 

„(1) Квалитетот на работата на училиштето се мери преку самоевалуација, интегралната евалуација и надворешни мерења на постигањата на учениците, оценување на работата на наставниците, стручните соработници, воспитувачите и директорите, како и анкетирање  од страна на Министерството, кои се вршат согласно закон.  

(2) За обезбедување квалитет на наставата на предлог на директорот, училишниот одбор на секои четири години донесува Развојна програма на училиштето во која се земени предвид резултатите од самоевалуацијата спроведена од страна на училишната комисија, советодавната и стручната помош од Бирото, резултатите од надворешната евалуација и препораките од извештајот од интегралната евалуација спроведена од страна на Државниот просветен инспекторат и резултатите и препораките од надворешни мерења на постигањата на учениците.
          (3) Министерството, најмалку еднаш во годината спроведува анкетирање на учениците, нивните родители и старатели, наставниците и стручните соработници во средните училишта, со цел добивање повратни информации за квалитетот на воспитно образовниот процес во средните училишта и врз основа на кои  информации презема активности за подобрување на работата на училиштата.“

Член 29
Насловот пред членот 131 и членот 131 се менуваат и гласат:

„Следење и вреднување на работата на наставниците и стручните соработници

Член 131

(1) Следењето и вреднувањето на работата на наставниците и стручните соработници се врши во училиштето од страна на директорот, како и од страна на Бирото. 

(2) Следењето и вреднувањето се однесува на квалитетот на работата и постигањето на компетенциите и стандардите на наставниците и стручните соработници. Врз основа на сознанијата од следењето и вреднувањето, наставникот, односно стручниот соработник добива извештај со повратна информација и насоки за понатамошна работа, што се чува во досието на наставникот, односно стручниот соработник. Извештаите од следењето и вреднувањето на наставниците и стручните соработници се користат за унапредување на работата на училиштето и за кариерно напредување на наставниците и стручните соработници. 

(3) Министерот го утврдува начинот на следењето и вреднувањето на работата на наставниците и стручните соработници, на предлог на Бирото.“

Член 30
Во член 144 во ставот (1) по зборот „предмети“ се додаваат зборовите „и нема елементи за изведување на годишна оценка“.
Член 31
Членот 178 се брише.

Член 32
(1) Основното општинско училиште за возрасни „Антон Семјонович Макаренко” – Скопје, продолжува со работа како основно училиште за образование на возрасни и деца во воспитно-поправни установи, со денот на влегувањето во сила на овој закон и има статус на државно основно училиште. 

(2) Основачките права и обврски спрема општинското основно училиште од ставот 1 на овој член, со одлука ги презема Владата на Република Северна Македонија.

(3) Сопственоста на училишниот објект и имотот на општинското основно училиште од ставот 1 на овој член, со одлука ги презема Владата на Република Северна Македонија.

Член 33
(1) Средствата, опремата, инвентарот и документацијата од општинското основно училиште од членот 32 став 1 од овој закон, ги презема Државното основно училиште за образование на возрасни и деца во воспитно-поправни установи „Антон Семјонович Макаренко” - Скопје, од денот на неговото започнување со работа како државно основно училиште.

(2) Вработените на неопределено работно време во Основното општинско училиште „Антон Семјонович Макаренко” – Скопје, продолжуваат со работа како вработени на неопределено работно време во Државното основно училиште за образование на возрасни и деца во воспитно-поправни установи „Антон Семјонович Макаренко” – Скопје, од денот на неговото започнување со работа како државно основно училиште.

(3) Вработените на определено работно време во Основното општинско училиште „Антон Семјонович Макаренко” - Скопје продолжуваат со работа како вработени на определено време во Државното основно училиште за образование на возрасни и деца во воспитно-поправни установи „Антон Семјонович Макаренко” – Скопје, од денот на неговото започнување со работа како државно основно училиште до истекот на договорите за вработување.

Член 34
Директорот на општинското основно училиште од членот 32 став 1 од овој закон, избран до денот на влегувањето во сила на овој закон, продолжува да ги врши должностите на директор на Државното основно училиште за образование на возрасни и деца во воспитно-поправни установи „Антон Семјонович Макаренко” – Скопје, до истекот на времето за кое е избран. 


Член 35
Државното основно училиште за образование на возрасни и деца во воспитно-поправни установи „Антон Семјонович Макаренко” - Скопје, ја усогласувa својата организација, работа, статут и другите акти со одредбите од овој закон, во рок од три месеци од денот на донесувањето на одлуката од членот 32 став 2 од овој закон.
Член 36
Наставниот план и наставните програми за возрасни и наставниот план и наставните програми за основно образование во воспитно-поправни установи од член 4 од овој закон, ќе се донесат во рок од четири месеци од денот на влегувањето во сила на овој закон.

Член 37
Советот на општината определува во кое основно училиште ќе се формира центар за поддршка за учење на учениците со попреченост од член 8 од овој закон, во рок од  една година од денот на влегувањето во сила на овој закон.
Член 38
На педагозите и наставниците за предучилишно образование во основните училишта вработени пред влегувањето во сила на овој закон,  им продолжува работниот оснос во основното училиште во кои имаат засновано работен однос до истекот на времето за кое засновале работен однос.

Член 39
По влегувањето во сила на овој закон, во Државното средно училиште за деца и младинци со оштетен вид „Димитар Влахов“ во Скопје продолжува да се реализира основно образование.

Член 40
 Подзаконските акти предвидени со овој закон, ќе се донесат во рок од три месеци од денот на влегувањето во сила на овој закон.

Член 41
 Одредбата од членот 26 од овој закон, со кој се менува членот 109 од Законот за основното образование, ставот  (2) алинеите 5 и 6, ставовите (3), (4), (5) и (6) ќе отпочне да се применува по шест месеци од денот на влегувањето во сила на овој закон, а до тогаш ќе продолжи да се применува одредбата од членот 109 став (3) во делот „да има соодветен сертификат, не постар од пет години, за познавање на англискиот јазик ТОЕФЕЛ ИБТ (TOEFL IBT) - најмалку 30 бода, ИЕЛТС (IELTS) - најмалку 3 бода, БУЛАТС (BULATS) - најмалку 20 бода или КЕТ (КЕТ) (Cambridge English) - положен, или АПТИС (АPTIS) - најмалку ниво Б2 (B2)“ од Законот за основното образование („Службен весник на Република Северна Македонија“ бр. 161/19 и 229/20).
Член 41
Овој закон влегува во сила осмиот ден од денот на објавувањето во „Службен весник на Република Северна Македонија“.

	

	
	




